
Elmer, an olifant brizh, a oa o c’hortoz Walter e genderv.
"Diwezhat eo", eme Elmer. "Marteze eo kollet war an hent. Deomp d’e glask."

"Peseurt stumm en deus Walter ?" eme un olifant.

"Gwelet a ri," eme Elmer. "Diwallit avat, plijout a ra da Walter farsal, gant e vouezh bepred. Gouest eo da lakaat e gof da gomz. Gouest eo da lakaat da grediñ e teu e vouezh eus lec’h all, eus n’eus forzh pelec’h, nemet eus al lec’h emañ, evel just."

"Fentus eo", eme un olifant pa oant o furchal ar c’hoad. "Evel c’hoari koukou eo."

O klask pep lec’h e oant en ur hopal  : "OC’HOLA! WALTER !"

"Amañ emaon !" eme ur vouezh a-benn ar fin.

Hag i buan etrezek al lec’h e veze klevet ar vouezh ; e lec’h Walter avat e oa bet diskoachet un tigr souezhet a-walc’h.

"Ouzh ma c’hlask emaoc’h ?" emezañ.

"Hor digarez", eme Elmer. "Ni a grede e oas ma c’henderv."

"Fentus eo an dra-se, Elmer", eme an tigr. "Daoust ha n’eo ket da genderv a vez klevet o hopal eno ?"

"Sikour din !" eme ar vouezh. "Sikour din ! Kouezhet on el lenn."

"Gwir eo ! Kouezhet eo ! Gallout a ran e welet zoken !" eme un olifant.

"Genaoueg", eme Elmer. "Da skeudenn eo. Dalc’h da glask c’hoazh, n’emañ ket pell. Allas n’eo ket a-druagrez d’e vouezh e c’hallimp e gavout."

Hag i ha klask-diglask, ha bep gwezh ma’z aent da gaout ar vouezh e veze klevet en ul lec’h all bennak goude. "Koukou ! Amañ emaon !" pe "Hou !" d’o lakaat da lammat gant ar spont. Eus un douarenn e oa bet he c’hlevet o tont. Hag ar c’honikled ha dont e-maez  : "N’eo ket fentus, n’eo ket fentus, n’eo ket fentus, tamm ebet holl", emeze.
Goude bezañ klasket pell amzer e lavaras unan eus an olifanted da Elmer :

"Biken n’er c’havimp, Elmer. Gwelloc’h e vefe deomp lavaret "paouez"."

"Walter", eme Elmer, "paouez. Gallout a rez diskoachañ bremañ."

"Ne c’hallan ket, gennet on en ur wezenn."

Eus a-us d’o fenn e oa bet klevet ar vouezh, hag i ha c’hoarzhin. "Hennezh zo fin evel al louarn", eme un olifant.

"Mar ne deuez ket", eme Elmer, "e vo ret deomp mont d’ar gêr hepdout."

"Bez’ ez on gennet en ur wezenn, pa lavaran dit", eme mouezh Elmer.

"Elmer", eme un olifant, "daoust hag-eñ eo du ha gwenn Walter ?"

"Ya, perak ?" eme Elmer.

"Savet em eus ma fenn. Bezañ eo gennet en ur wezenn."

Hag an holl olifanted ha sevel o fenn ha gwelet Walter en ur wezenn.

"Walter !" eme Elmer. "Penaos an diaoul ez out arruet aze krec’h ?"

"N’eus ket a forzh penaos on arruet amañ krec’h", eme Walter. "Lavar din kentoc’h penaos ober evit mont d’an traoñ."

"N’ouzon ket avat", eme Elmer. "Naon hon eus, emaomp o vont d’ar gêr da gaout adverenn. Da nebeutañ e c’houzomp pelec’h da gavout bremañ. Kenavo Walter. Ken warc’hoazh."

Hag Elmer ha mont, an olifanted all war e lerc’h.

"O ! E !" a aspedas Walter. "Na’m laosk ket amañ. Emaon o vont da vervel gant an naon."

"C’ha ! C’ha ! Oc’h ober an hegig dit edon", eme Elmer en ur zont war e giz. "Mar kerzhez a-hed ar skourr-mañ e plego gant ar pouez zo ennout. Neuze e c’hallimp da sikour."

Ha Walter a gerzhas dousik a-hed ar skourr a grogas da blegañ. Hag an olifanted he zapas gant o zrompilh hag he flegañ betek an douar. A-walc’h e oa da Walter delc’hen da gerzhet d’an traoñ.

"Trugarez", eme Walter. "Prestik ez eus bet kaoz ganit a gaout adverenn ?"

Hag an olifanted all ha c’hoarzhin leizh o zrompilh hag i da c’haloupat kentik-kentañ d’ar gêr.

En noz-se, dres a-raok menel kousket e lâras Elmer  :
"Nozvezh vat dit, Walter. Nozvezh vat dit, Loar."

Hag ur vouezh hag a hañvale dont eus al loar a respontas  : "Nozvezh vat deoc’h, olifanted".

Hag Elmer a c’houlennas a vouezh izel  : "Walter, penaos an diaoul ez out bet krapet er wezenn  ?"

Kousket e oa Walter endeo avat.
